AFDELING C5:	PADREËLS

1.	WOORDOMSKRYWING

[bookmark: _Hlk82699774]“Battery-aangedrewe fietse of ander battery-aangedrewe toestelle wat fietsverwant is” sal beperk wees tot ŉ fiets of fiets-verwante toestel wat slegs oor twee of drie wiele beskik en nie daartoe in staat is om ŉ spoed van meer as 30km/u te ry nie, terwyl enige battery-aangedrewe toestel of voertuig wat oor meer as twee of drie wiele beskik en ook vinniger as 30km/u kan ry geag sal word nie by voormelde definisie ingesluit te word nie.

“Bestuur” sal vir doeleindes van nalatige-, roekelose en onbedagsame bestuur die bestuur van ŉ fiets sowel as battery-aangedrewe fiets insluit.

“Dagure” is sodanige tydperk tussen sonsopkoms en sonsondergang, met “nagure” wat dan die tydperk tussen sonsondergang en sonsopkoms is.
 
“Direksie”, synde die Raad van Direkteure van Vluytjeskraal Aandeleblok Bpk. (hierna “VAB”) en wat van tyd tot tyd deur die aandeelhouers ingevolge VAB se Akte van Oprigting saamgelees met die Maatskappyewet, 71 van 2008, verkies word.

“Orania paaie” “Orania pad” verwys na enige ruimte, pad, straat, deurgang, sypaadjie, soom, brug, afvoer, riolering, verkeerstekens, inligtingstekens, nagstraat, deurgang, oorgang of deel daarvan wat onder die direkte jurisdiksie en beheer van die Direksie van VAB of sy gemagtigde val, asook sodanige paaie wat by ooreenkoms tussen enige grondentiteit en die Direksie ook as Orania paaie geag sal word, en ook:

i. die soom van enige sodanige pad, straat of deurgang;

ii. enige voetpad, sypaadjie of soortgelyke voetganger gedeelte van ‘n padreserwe;

iii. enige brug, pont of drif waarvoor of waardeur enige sodanige pad, straat of deurgang loop;

iv. enige ander werk of voorwerp wat ‘n deel uitmaak van of verbind is met of behoort tot daardie pad, straat, deurgang, voetpad of sypaadjie; en 

v. enige perseel, met of sonder geboue of strukture daarop, wat gebruik word of daargestel is as ‘n gemeenskaplike parkeerarea of parkeerplek vir die parkering van motorvoertuie ongeag of toegang tot sodanige parkeerplek of parkeerarea gratis is al dan nie, 

vi. maar sluit uitdruklik ŉ grondgedeelte uit wat deel vorm van ‘n perseel waaraan ‘n aandeleblok gekoppel is, welke aandeleblok die eienaar daarvan uitsluitlike gebruiksreg verleen ten opsigte van sodanige perseel, tensy sodanige eienaar sodanige grondgedeelte by ooreenkoms met VAB vir gemeenskaplike gebruik beskikbaar stel.

“Padoppervlakte”, synde daardie gedeelte wat primêr as ŉ pad beskou word en waarop voertuie normaalweg beweeg.

“Padreserwe”, synde daardie gedeelte tussen enige padoppervlakte en die aangrensde aandeelblok of ander eiendom; en, in die geval waar die pad nie deur enige aandeelblok of ander eiendom begrens word nie, daardie gedeelte langs die oppervlak tot ŉ maksimum van 10 meter vanaf die padoppervlakte.

“Veiligheidsbeamptes” sal wees enige beampte in diens van Orania Veiligheidsdienste (hierna “OVD”), of enige sodanige persoon spesifiek daartoe deur die Hoof: OVD gemagtig om met die gedelegeerde bevoegdhede as veiligheidsbeampte onder hierdie reëls te handel, en wat as Bevoegde Beampte hierdie reëls mag toepas en uitvoer.

Verder kan daar in hierdie Reëls, tensy uit die samehang anders blyk en spesifiek ŉ ander definisie hierin uiteengesit word, na die Nasionale Padverkeerswet, 93 van 1996 (soos gewysig en hierna “die Wet”) sowel as die Regulasies uitgereik onder die verwys word vir verdere woordomskrywings van terme uiteengesit in hierdie reëls.
 
“Voertuig” sal dieselfde definisie soos uiteengesit in die Wet inhou, met dien verstande dat battery-aangedrewe fietse of ander battery-aangedrewe toestelle wat fietsverwant is nie vir doeleindes van ŉ padwaardigheidsertifikaat asook die vereistes van die bestuurder sover dit ŉ rybewys aangaan as ŉ voertuig geag sal word nie, maar dat die bestuurders daarvan wel aan die verdere reëls van toepassing op die gebruik van Orania paaie sal voldoen.

2.	ALGEMEEN

2.1	Tensy en insover enige gebiedende wetgewing die teendeel bepaal is alle paaie in Orania Dorpsgebied privaat paaie en word dit in terme van hierdie reëls as ŉ gemeenskaplike ruimte en plek onder die eksklusiewe beheer en bestuur van die Direksie geag.

2.2	Dit is gevolglik die Direksie se voorreg om gepaste reëls te formuleer en te laat formuleer ten einde uitvoering aan die ordelike en veilige gebruik van Orania paaie te gee.

2.3	Die bepalings van die Wet, die Regulasies uitgereik onder die Wet en soos van tyd tot tyd gewysig en enige ander tersaaklike wetgewing of ordonnansies wat ag slaan op verkeersreëls, sal toepassing vind in die Orania Dorpsgebied, insover dit nie bots met enige reël wat deur die Direksie daargestel is nie. In gevalle waar Orania se uitdruklik geformuleerde padreëls strydig is met wetgewing of ordonnansies wat die gebruik van openbare paaie reël, sal Orania se eie padreëls geld, tensy gebiedende wetgewing die teendeel bepaal. 

2.4	Die gebruik van alle en enige voertuie of bewegende toestelle op Orania paaie is onderhewig aan hierdie Reëls en het geen persoon die toestemming om Orania paaie te gebruik of daarop te bestuur waar hy nie gehoor gee en voldoen aan hierdie Reëls sowel as die Wet insover dit nie met die bepalinge hiervan bots nie.

2.5	Die gebruik van alle en enige voertuie of bewegende toestelle op Orania paaie sal geskied op die risiko van die bestuurder of gebruiker en sal die Direksie of sy gemagtigde nie aanspreeklik wees vir enige skade of besering wat enige persoon mag opdoen in die gebruik van Orania paaie nie, hetsy die gebruik nalatig was al dan nie. 

3.	BEVOEGDE BEAMPTES

3.1	Die Veiligheidsbeamptes (soos gedefinieer) word spesifiek kragtens hierdie Reëls daartoe gemagtig om met die gedelegeerde bevoegdheid van die Direksie en volgens enige verdere riglyne en vereistes wat die Direksie of sy gemagtigde mag neerlê, alle redelike en billike stappe te neem wat vereis mag word om hierdie Reëls op Orania paaie toe te pas en uit te voer.

4.	VEREISTES WAARAAN VOERTUIE OP ORANIA PAAIE MOET VOLDOEN

4.1	Alle voertuie wat op Orania paaie gebruik word moet veilig vir padgebruik wees, met ander woorde, dit moet oor werkende hoof-, flikker- en agterligte (insluitende rem- en truligte waar van toepassing) beskik, ŉ werkende toeter hê en die remme sowel as die bande moet in ŉ goeie werkende toestand wees. Waar van toepassing, sal die voertuig ook oor veiligheidsgordels moet beskik. Alle fietse wat gedurende nagure gebruik word moet van voldoende beligting voorsien word en word die gebruik van Orania paaie gedurende die nag sonder voldoende beligting op die toestel, fiets of voertuig belet.

4.2	Verder tot bovermelde, sal die bestuurder en/of eienaar van enige voertuig (uitgesluit vierwiel motorfietse, self-aangedrewe fietse anders as motorfietse, battery-aangedrewe fietse en soortgelyke battery-aangedrewe toestelle wat fietsverwant is) op skriftelike navraag deur ŉ Veiligheidsbeampte binne 10 dae ŉ geldige padwaardigheidsertifikaat moet kan aantoon, by versuim waarvan die voertuig belet sal word om enigsins verder op Orania paaie gebruik of bestuur te word tot sodanige geldige padwaardigheidsertifikaat getoon kan word.

[bookmark: _Hlk82697983]4.3	Nieteenstaande voormelde, en vir doeleindes van die gebruik van voertuie onder normale daaglikse besigheidsdoeleindes en vir die oogmerk van die besigheid waarvoor die voertuig benodig word, kan eienaars van voertuie by die Dorpsraad om vrystelling van die vereiste dat voertuie oor ŉ padwaardigheidsertifikaat moet beskik aansoek doen, op voorwaarde dat sodanige voertuig steeds aan klousule 4.1 voldoen.

4.4	Nieteenstaande enige bepaling tot die effek in enige ander wetgewing, word die gebruik van vierwielmotorfietse op Orania paaie gedurende dagure toegelaat.

4.5	Voertuie, insluitende motorfietse en vierwielmotorfietse, waarvan die uitlaatstelsel aangepas, verander en/of vervang is en tot gevolg het dat dit ŉ geraassteurnis veroorsaak, is verbode.

4.6	Geen voertuig mag oor enige noodbeligting of verwante beligting beskik tensy sodanige voertuig ingevolge toepaslike wetgewing of regulasies ŉ noodvoertuig of verwante voertuig is nie.

4.7	Die enjin van ŉ motorvoertuig sal ten alle tye na behore bedek wees.

5.	VEREISTES WAARAAN BESTUURDERS VAN VOERTUIE OP ORANIA PAAIE MOET VOLDOEN

5.1	Alle persone wat ’n voertuig op Orania paaie bestuur moet in besit wees van ’n geldige rybewys wat aan hom of haar deur ŉ toepaslike owerheid uitgereik is en wat die bestuur van daardie voertuig toelaat.

5.2	Slegs persone in besit van ’n geldige en toepaslike motorfietslisensie mag ’n vierwielmotorfiets met die ooreenstemmende enjingrootte waarvoor sy bestuurslisensie voorsiening maak, bestuur, en mag daardie bestuurder slegs een passasier op ’n vierwielmotorfiets vervoer en dan slegs indien die voertuig oor voldoende en geskikte sitplekspasie vir daardie doeleinde beskik.

5.3	Battery-aangedrewe fietse of ander battery-aangedrewe toestelle wat fietsverwant is, kan sonder ŉ rybewys op Orania paaie deur persone ouer as 16 gery word en hoef nie vir doeleindes daarvan oor ŉ rybewys te beskik nie.

6.	PADVERKEERSTEKENS EN SPOEDBEPERKINGS
6.1	Die Direksie en/of sy gemagtigde is geregtig om ten aansien van Orania paaie sodanige padverkeerstekens wat ooreenstem met die regulasies van die Wet aan te bring en wat enige padverkeersreël soos op die padverkeersteken aangedui (hetsy die reël gebiedend of verbiedend van aard is) op enige gedeelte van enige en alle Orania paaie van toepassing en afdwingbaar sal maak.

6.2	Nieteenstaande voormelde en ongeag die teenwoordigheid van enige padverkeersteken al dan nie, sal die spoedbeperking op Orania paaie 40 km/uur wees, tensy ŉ padverkeersteken ten aansien van ŉ spesifieke gedeelte van enige Orania pad uitdruklik die teendeel bepaal.

6.3	Die Direksie en/of sy gemagtigde sal geregtig wees om ten aansien van enige Orania paaie ŉ ander spoedbeperking te bepaal en by wyse van ŉ padverkeersteken wat dit aandui van toepassing te maak.

7.	REЁLS VAN ORANIA PAAIE

7.1	Verkeerspadtekens moet ten alle tye gehoorsaam word.

7.2	Onbedagsame-, Nalatige- en Roekelose bestuur, soos bedoel en gedefinieer onder die Suid-Afrikaanse reg, word op Orania paaie verbied.

7.3	Geen persoon mag enige voertuig sodanig bestuur, of enige toestel of implement of masjien of wa van enige soort sodanig sleep of stoot of aandryf, dat dit op enige wyse skade aan die padoppervlakte, randsteen, padverkeersteken, sypaadjie of ander gedeelte van Orania paaie veroorsaak nie, hetsy die skade op nalatige wyse geskied al dan nie.

7.4	Passasiers wat agterop bakkies, waens, vragmotors en enige ander oop platform sonder tralies vervoer word, mag slegs plat op die bak en agter teen die kajuit sit. Sou hierdie bepaling nie nagekom word nie, stel die bestuurder van die voertuig homself bloot aan ŉ klagte van nalatige bestuur.

7.5	Waar enige diere op Orania paaie gery of gelei of aangejaag word, moet dit sover moontlik op die padreserwe (insluitend sypaadjies) geskied. Waar enige dier wel verplig is om op ŉ pad te loop, sal dit so naby as moontlik aan die kant van die pad wees. 

7.6	Perderuiters wat vanweë omstandighede nie op die padreserwe kan beweeg nie en noodgedwonge op die padoppervlakte moet beweeg sal, waar hul in ŉ groep ry, nie in ŉ bondel of langs mekaar ry nie en moet in gelid agter mekaar ry.

7.7	Die bestuurders van voertuie sal, waar diere op Orania paaie gewaar word, hul spoed verminder om sodoende nie enige gevaar vir die dier of sy eienaar / ruiter te veroorsaak of in te hou nie. 

7.8	Bestuur van ŉ voertuig onder die invloed van alkohol of enige ander wettige of onwettige narkotiese middel word verbied. Vir doeleindes hiervan sal die bestuur van ŉ voertuig wanneer ŉ asemtoets met ŉ behoorlik gekalibreerde toestel ŉ alkohol-inhoud van meer as 0.24 mg per 1000 ml asem aandui, geag word bestuur onder die invloed te wees.

7.9	Die bestuur of gebruik van ŉ voertuig wat ook inhou dat die goeie rus deur uitermatige hoë geraas en/of musiek verstoor word, word verbied. Die gebruik van ŉ voertuig se toeter word verbied, tensy dit redelikerwys nodig is om aan hierdie Reëls en die Wet te voldoen en oor die algemeen veilige padgebruik te verseker. 

7.10	Alle bestuurders en passasiers van motorfietse en vierwielmotorfietse moet ten alle tye wat die motorfiets / vierwielmotorfiets op enige wyse beweeg passende valhelms dra.

7.11	Al die wiele van motorfietse en vierwielmotorfietse moet ten alle tye op die padoppervlakte wees en daarmee voortdurend en aanhoudend kontak maak.

7.12	Uitgesluit battery-aangedrewe fietse en battery-aangedrewe toestelle wat fietsverwant is, mag geen voertuig op ŉ padreserwe anders as vir ŉ wettige oogmerk ry of beweeg nie. Met wettige oogmerk word hierby ingesluit die bedoeling om ŉ padopervlakte te verlaat en ŉ aangrensende terrein of eiendom te betreë, asook om op die padreserwe waar toegelaat te parkeer.

7.13	Voetgangers moet waar moontlik gebruik maak van die padreserwe. Indien voetgangers wel op die padoppervlakte moet stap, moet hul so na as moontlik aan die kant van die pad stap en sonder die nadelige invloed van persoonlike musiektoerusting ten volle van hul omgewing bewus wees. Voetgangers wat ŉ pad wil oorsteek mag dit slegs doen waar daar geen verkeer is nie en die omstandighede vir daardie doel veilig is.

7.14	Fietsryers wat op die padoppervlakte met ŉ fiets ry moet dit sodanig doen dat hul voertuie in ag neem en so naby as moontlik aan die kant van die pad ry. 

7.15	Waar by die bestuur van ŉ voertuig die bestuurder gevaarlike toertjies uitvoer, wiele met opset laat tol, sirkels jaag, resies jaag, met ŉ motorfiets sy voorwiel met opset laat lig sodat dit die padoppervlakte verlaat of sodanig om draaie ry dat die betrokke voertuig se bande oor die padoppervlakte gly, sal sodanige gedrag geag word roekelose bestuur te wees en kan die bestuurder dienooreenkomstig vervolg word.

7.16	Voertuie mag nie sodanig bestuur of geparkeer word dat dit ŉ obstruksie of gevaar vir enige ander padgebruikers veroorsaak nie.

7.17	Tensy uitdruklik daartoe deur die Direksie of sy gemagtigde toegelaat, mag geen persoon op Orania paaie ŉ statiese stalletjie of verkoopspunt opstel en vandaar handeldryf nie.
   
8.	WETSTOEPASSING

8.1	Alle verkeersverwante padreëls en bepalings op Orania Dorpsgebied se privaatpaaie sowel as enige oortreding daarvan sal in terme van Orania se eie interne meganismes en prosesse afgedwing word. 

8.2	Die Direksie en/of sy gemagtigde sal van tyd tot gepaste boetes en sanksies vir die oortreding van enige padreëls bepaal. Soos met enige ander boete kan die meriete en bedrag van ŉ boete binne die voorgeskrewe tydperk en op die voorgeskrewe wyse betwis word. Die invordering van boetes sal geskied volgens die voorgeskrewe wyse, wat insluit dat die Dorpsraad enige boete tot ŉ inwoner se heffingsrekening mag voeg.

8.3	Veiligheidsbeamptes mag hierdie Reëls, tesame met sodanige wetgewing en regulasies onder die Wet waar van toepassing, op Orania paaie monitor, beheer en afdwing, wat insluit, maar nie daartoe beperk is nie:
	8.3.1	die uitreik van mondelinge waarskuwings;
8.3.2	spoedlokvalle met gepaste gekalibreerde toestelle te stel en boetes te hef en in te vorder vir persone wat die spoedgrens oortree;
8.3.3	die uitreik van ander boetes;
8.3.4	die aankla van enige bestuurder of ander padgebruiker onder enige ander toepaslike klag onder Orania se Dissiplinêre Kode;
	8.3.5	die aftrek van voertuie;
8.3.6	die nagaan van rybewyse asook die besonderhede van bestuurders en passasiers;
8.3.7	die tydelike konfiskering van voertuie se sleutels in daardie gevalle waar die relevante veiligheidsbeampte van oordeel is dat die voertuig en/of bestuurder ŉ gevaar vir ander padgebruikers inhou; en
8.3.8	die deursoek van voertuie vir springstof, ongelisensieerde vuurwapens, narkotiese en ander verbode middels, asook gesteelde en/of vermoedelik gesteelde items, wanneer toegangsbeheer toegepas word en/of wanneer daar ŉ redelike vermoede bestaan dat die voertuig gebruik word om bogenoemde items te vervoer.

8.4	Hierdie Reëls maak spesifiek daarvoor voorsiening dat ŉ dissiplinêre paneel, behalwe die beskikbare strafsanksies wat ingevolge hierdie Reëls asook die Dissiplinêre Kode van Orania gewoonlik aan sodanige paneel beskikbaar is, ook daartoe geregtig is om in gepaste gevalle ŉ persoon te verbied om enige voertuig of ŉ spesifieke voertuig voortaan op Orania paaie te bestuur of te gebruik.

9.		INWERKINGTREDING

9.1	Hierdie Reëls is na behore deur die Direksie op 13 Oktober 2021 aanvaar en sal op 1 Desember 2021 in werking tree.

BOETES BY OORTREDING ONDER AFDELING C5

Oortreding van padreëls
Veiligheidsbeamptes is kragtens die Reëls geregtig om onderstaande boetes uit te reik, of om enige oortreder onder die Dissiplinêre Kode vir enige oortreding wat nie hierin deur ’n boete gehanteer word nie aan te kla. Die Dissiplinêre paneel is geregtig om bo en behalwe onderstaande boetes ook enige ander strafsanksie kragtens die Reëls asook Dissiplinêre Kode toe te pas, insluitend om enige persoon te verbied om ’n voertuig of enige voertuig op Orania paaie te bestuur of gebruik.

	
	Beskrywing
	Boete

	1.
	Verontagsaming van padverkeersteken
	ɸ100 

	2.
	Oorskryding van spoedgrens
	ɸ100 vir elke 5km/h bo die spoedgrens

	3.
	Geen valhelm
	 ɸ50 / persoon sonder valhelm

	4.
	Bestuur van ontoelaatbare voertuig
	ɸ500 per insident of ander gepaste sanksie soos deur dissiplinêre paneel opgelê

	5.
	Bestuur sonder rybewys
	ɸ1,000 betaalbaar deur bestuurder of ouer/voog van bestuurder indien bestuurder minderjarig is

	6.
	Onbedagsame bestuur
	’n Bedrag van nie meer as ɸ300 nie

	7.
	Nalatige bestuur
	Verskyning voor dissiplinêre paneel, met gepaste sanksie wat kan insluit ’n boete vir ’n bedrag nie meer as ɸ1,000 nie

	8.
	Roekelose bestuur
	Verskyning voor dissiplinêre paneel, met gepaste sanksie wat kan insluit ’n boete vir ’n bedrag nie meer as ɸ3,000 nie

	9.
	Dronkbestuur
	ɸ5,000 of ander gepaste sanksie soos deur dissiplinêre paneel opgelê

	10. 
	Die verontagsaming om ten aansien van geraas steurnis van aangepaste voertuie sodanige geraas te verwyder of te verminder soos nodig
	ɸ500

	11.
	Die versuim om harde musiek of verwante steurnis na ’n waarskuwing sagter te stel of te verwyder
	ɸ300

	12.
	Beskadiging van enige gedeelte van Orania paaie
	Bo en behalwe enige ander remedie tot die Dorpsraad se beskikking om skade te verhaal, die betaling van ’n boete van ɸ500

	13.
	Die oortreding van Reëls ten aansien van diere op Orania paaie
	ɸ300

